
糧草價銀移支大同廉彼此通融兩鎮均便其宣府所留

前米應發各城堡者仍酌地里遠近量其脚價亦于客兵

銀內動支永爲定例從之

二月方士段朝用下獄論死

三月安南都統使莫福海等謝恩修貢

五月御馬監太監麥福請免科道官巡視該監給事中李

綸以違例自便劾之詔下户兵二部議覆以芻豆之出納

在有司馬疋之飼養在圉僕是以瘦死有罰歲用有考巡

視言員不爲徒設請仍令科道官稽查該監馬政如例從

之

六月科臣周怡劾翟鸞嚴嵩憑藉寵靈恃恩修怨在內閣

違言失色見　陛下各陳私背詆大臣已不和矣安望其

率下事上也奏上下之獄

七月久旱　上躬禱雩壇是日大雨文武疏賀御製感雨

詩以示羣臣

九月南京右都御史何塘卒後追謚文定

　〈塘懷慶人博學篤自以古人自期嘗謂象山慈湖之學流入䐷定充塞仁義〉

十一月勑禮工二部復太廟合享制

甲辰〈嘉靖二十三年〉

正月宣大總督徭鵬以虜報旁午請調各鎮援兵聽用兵

--

部謂盡掣全陝薊遼之兵獨守宣大山西不知各鎮有警

何以待之且望援之心重則自勵之心輕惟延綏遊兵二

枝可聽徵發　上從部議○兵部尙書秦金卒謚端敏

　〈金無錫人歷事三朝老成練達有大臣風〉

二月禮部尙書張潮典會試卒于試院○江南斗米二錢

三月廷試賜秦鳴雷等三百十七人進士及第出身有差

○科臣戴夢桂奏曰一量徵調以備折衝二寬法制以便

閒諜凡降胡可用及所獲賊閒勿拘文法任使豢養因縱

入虜中或刺其名酋或閒其黨與或濳探消息或誘之來

歸有功者與戰勝者同賞所司能用閒而擒王斬將者封

侯三擬胡服以備掩襲招選降胡通事及將官驍勁家丁

夜不收三千人令一謀勇將官統之扮作胡人乘夜混殺

仍以大軍犄其左右令胡服者張幟挺刃直貫虜營內外

合勢左右夾擊則虜賊自亂四懲規避以堅戰守五廣推

擇以備將選今者求將太狹論將太嚴儒將混眞虛文廢

武彼秦趙燕薊多勇敢精于騎射若王邦直李大漢其人

急召用之　上命務實舉行

四月命禮部集議同堂異室之制

五月大學士方獻夫卒謚文襄

八月日本貢使釋壽光等至詔以違例却之○內苑嘉禾

